


 
Վրաստանի օրենք
ԴՆԹ տվյալների բազայի մասին
Հոդված 1. Օրենքի կարգավորման շրջանակը և նպատակը
1. Սույն օրենքը սահմանում է ԴՆԹ տվյալների բազայի ստեղծման և գործունեության հիմքերը և պայմանները:
2. Սույն օրենքի նպատակն է գենետիկական պրոֆիլը ԴՆԹ տվյալների բազայում պահպանելու միջոցով նպաստել հանցագործության կանխարգելմանը, հանցագործությունը բացելուն և հետաքննելուն, ինչպես նաև անհետ կորած անձանց նույնականացմանը:
Հոդված 2. Տերմինների սահմանումը
Սույն օրենքում օգտագործված տերմիններն ունեն հետևյալ իմաստները․
ա) կենսաբանական նմուշ – մարդու (ֆիզիկական անձի) կամ դիակի հյուսվածքի կամ օրգանի մաս և(կամ) օրգանիզմի արտազատուկ/հեղուկ, որի բջիջները պարունակում են դեզօքսիռիբոնուկլեինաթթու (ԴՆԹ),
բ) կենսաբանական նմուշի պրոֆիլավորում – փորձագիտական ​​տեխնոլոգիայով կենսաբանական նմուշից գենետիկական պրոֆիլի որոշում, 
գ) գենետիկական պրոֆիլ – ԴՆԹ-ի գենետիկական վերլուծության արդյունքում ստացված և համակարգչային եղանակով մշակված եզակի, մշտական ​​տվյալ, որը տալիս է անձին նույնականացնելու հնարավորություն, 
դ) ԴՆԹ տվյալների բազա – տվյալների բազա, որը ստեղծվում է Բյուրոյում և որում պահպանվում է սույն օրենքի համաձայն որոշված ​​գենետիկական պրոֆիլը,
ե) Բյուրո − հանրային իրավունքի իրավաբանական անձ՝ Լևան Սամխարաուլիի անվան դատական ​​փորձաքննության ազգային բյուրո,
զ) Նախարարություն − Վրաստանի ներքին գործերի նախարարություն։
Հոդված 3. Կենսաբանական նմուշի պրոֆիլավորման ենթարկված անձինք
1. Պարտադիր է մեղադրյալի/դատապարտյալի կենսաբանական նմուշի պրոֆիլավորումը՝ գենետիկական պրոֆիլը ԴՆԹ տվյալների բազայում գրանցելու նպատակով:
2. Սույն հոդվածի 1-ին կետով նախատեսված գենետիկական պրոֆիլից բացի, ԴՆԹ տվյալների բազայում գրանցվում է նաև Վրաստանի օրենսդրությամբ սահմանված կարգով քրեական գործի քննության ժամանակ անձից (ֆիզիկական անձից), դիակից, այլ նյութական առարկայից կամ դեպքի վայրից վերցված կենսաբանական նմուշից որոշված ​​գենետիկական պրոֆիլը:
3․ Թույլատրվում է ցանկացած անձի գենետիկական պրոֆիլը գրանցել ԴՆԹ տվյալների բազայում նրա իսկ համաձայնությամբ։ Այս անձից կենսաբանական նմուշ վերցնելը և նրա գենետիկական պրոֆիլը որոշելն ապահովում է Նախարարությունը կամ Բյուրոն։ Նշված անձի գենետիկական պրոֆիլը ԴՆԹ տվյալների բազայում պահպանման ժամկետը և նրա ԴՆԹ-ն տվյալների բազայից ջնջելու կարգը սահմանվում է Վրաստանի կառավարության որոշմամբ։
Հոդված 4. Կենսաբանական նմուշ վերցնելը
1. Կենսաբանական նմուշ վերցնելու իրավազորություն ունեն․ 
ա) Բյուրոյի իրավազոր աշխատակիցը,
բ) Նախարարության իրավազոր աշխատակիցը, 
գ) Վրաստանի արդարադատության նախարարության համակարգում ընդգրկված պետական ​​ենթագերատեսչային հաստատության՝ Հատուկ քրեակատարողական ծառայության (այսուհետ՝ Հատուկ քրեակատարողական ծառայություն) իրավազոր աշխատակիցը։
2. Սույն հոդվածի 1-ին կետով նախատեսված իրավազոր աշխատակիցը Բյուրոյում/Նախարարությունում աշխատող փորձագետ է, ինչպես նաև Բյուրոյի կամ հանրային իրավունքի իրավաբանական անձի՝ Վրաստանի ներքին գործերի նախարարության ակադեմիայի կողմից վերապատրաստված անձ, որն աշխատում է սույն հոդվածի 1-ին կետով նախատեսված գերատեսչությունում։ 
3. Գենետիկական պրոֆիլը որոշելու և ԴՆԹ տվյալների բազայում այն ​​գրանցելու նպատակով Հատուկ քրեակատարողական ծառայությունը կենսաբանական նմուշը վերցնելուց հետո ոչ ուշ, քան հաջորդ աշխատանքային օրը այն ուղարկում է Նախարարություն կամ Բյուրո:
4. Դատապարտյալից կենսաբանական նմուշ վերցնելու, նրա գենետիկական պրոֆիլը որոշելու և ԴՆԹ տվյալների բազայում գրանցելու նպատակով, Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձինք՝ Հանցագործության կանխարգելման, Ազատազրկման հետ կապ չունեցող պատիժների կատարման և պրոբացիայի ազգային գործակալությունը և Հարկադիր ​​​​կատարման ազգային բյուրոն, իրենց իրավազորության շրջանակներում, Վրաստանի կառավարության կողմից սահմանված կարգով ապահովում են դատապարտյալին նախարարություն կամ Բյուրո ներկայացնելը:
5. Քրեական գործի քննության ժամանակ քննչական մարմինն իր իրավասության շրջանակներում ապահովում  է սույն օրենքով սահմանված կարգով մեղադրյալի գենետիկական պրոֆիլը որոշելու և այն ԴՆԹ տվյալների բազայում գրանցելու նպատակով Նախարարություն կամ Բյուրո ներկայանալու մասին տեղեկության տրամադրումը մեղադրյալին։  
6. Սույն հոդվածի 1-ին կետով նախատեսված իրավազոր  աշխատակիցը կազմում է անձից կենսաբանական նմուշ վերցնելու կամ անձի կողմից այն վերցնելուց հրաժարվելու վերաբերյալ արձանագրություն, որում  նշվում են.
ա) կենսաբանական նմուշի պրոֆիլավորման ենթակա անձի մասին տվյալները (անուն, ազգանուն, ծննդյան ամսաթիվ, ամիս, տարեթիվ, անձնական համար),
բ) կենսաբանական նմուշ վերցնելու ամսաթիվը, ամիսը, տարեթիվը, 
գ) կենսաբանական նմուշը վերցնող իրավազոր աշխատակցի անունը, ազգանունը և պաշտոնը,
դ) քրեական գործի համարը (առկայության դեպքում),
ե) կենսաբանական նմուշի պրոֆիլավորման ենթարկված անձի կողմից կենսաբանական նմուշ վերցնելու համաձայնությունը/նմուշը վերցնելուց հրաժարումը,
զ) արձանագրությունը կազմելու համար անհրաժեշտ այլ վավերապայմաններ։
Հոդված 5. Կենսաբանական նմուշը կրկնակի վերցնելը
1. Եթե վերցված կենսաբանական նմուշը բավարար չի եղել գենետիկական պրոֆիլը որոշելու համար, և(կամ) եթե կենսաբանական նմուշից գենետիկական պրոֆիլը որոշելը հնարավոր չէ, կենսաբանական նմուշը սույն օրենքով սահմանված կարգով կրկին է վերցվում:
2. Եթե անձի գենետիկական պրոֆիլը գրանցված է ԴՆԹ տվյալների բազայում, նրանից կենսաբանական նմուշ կրկին չի վերցվում։
Հոդված 6. ԴՆԹ տվյալների բազայի մշակման հիմնական կանոնները
1. Գենետիկական պրոֆիլի որոշումը և ԴՆԹ տվյալների բազայում գրանցումն ապահովում են Բյուրոն և Նախարարության իրավազոր կառուցվածքային միավորը։
2. ԴՆԹ տվյալների բազայում պահպանվող գենետիկական պրոֆիլի մասին տեղեկությունը մուտքագրվում է Նախարարության տեղեկատվական տվյալների բազա։ Կենսաբանական նմուշների կրկնակի վերցնելուց խուսափելու նպատակով այս տեղեկատվական բազան հասանելի է քննչական մարմինների, Հատուկ քրեակատարողական ծառայության և Վրաստանի արդարադատության նախարարության կառավարման ոլորտում գործող  հանրային իրավունքի իրավաբանական անձի՝ Հանցագործությունների կանխարգելման ծառայության, Ազատազրկման հետ կապ չունեցող պատիժների կատարման և պրոբացիայի ազգային գործակալության իրավազոր աշխատակիցներին։
3. Գենետիկական պրոֆիլը այլ երկրի կամ միջազգային կազմակերպության փոխանցվում է «Անձնական տվյալների պաշտպանության մասին» Վրաստանի օրենքի պահանջներին համապատասխան` Վրաստանի միջազգային պայմանագրի, անհատական ​​համաձայնագրի կամ փոխադարձության պայմանների հիման վրա, եթե առկա է իրավասու մարմնի միջնորդություն իրավական օգնության ցուցաբերման մասին։ 
4. Հանցագործության կանխարգելման, հանցագործության բացահայտման և հետաքննության, ինչպես նաև անհետ կորած անձի նույնականացման նպատակով թույլատրվում է պահանջել այլ երկրի պետական ​​մարմնի կողմից մշակված գենետիկական պրոֆիլ և այն գրանցել ԴՆԹ տվյալների բազայում:
5. Կենսաբանական նմուշ վերցնելու և ոչնչացնելու, կենսաբանական նմուշը պրոֆիլավորելու, գենետիկական պրոֆիլի մշակման և փոխանակման կարգը (ներառյալ գենետիկական պրոֆիլների ԴՆԹ տվյալների բազայում պահպանման ժամկետի հաշվարկը) հաստատվում է, ինչպես նաև սույն օրենքն ի կատար ածելու համար անհրաժեշտ այլ կազմակերպչական և տեխնիկական հարցերը սահմանվում են Վրաստանի կառավարության որոշմամբ։
Հոդված 7. Կենսաբանական նմուշի ոչնչացման և գենետիկական պրոֆիլի պահպանման ու ջնջման կանոնները
1. Կենսաբանական նմուշը ոչնչացվում է գենետիկական պրոֆիլի որոշումից անմիջապես հետո, բացառությամբ այն դեպքերի, երբ կենսաբանական նմուշը վերցվել է քննչական կամ այլ դատավարական գործողության արդյունքում և հանդիսանում է քրեական գործով ապացույց: Այս ապացույցների պահպանման/ոչնչացման վերաբերյալ որոշումը կայացվում է Վրաստանի քրեական դատավարության օրենսգրքի համաձայն։
2. Գենետիկական պրոֆիլը պահպանվում է հետևյալ ժամկետով․ 
ա) դատապարտված անձինը՝
ա.ա) առանձնապես ծանր հանցագործություն կատարելու դեպքում՝ 75 տարի,
ա.բ) ծանր հանցագործություն կատարելու դեպքում՝ 50 տարի,
ա.գ) ոչ ծանր հանցագործություն կատարելու դեպքում՝ 30 տարի,
ա.դ) կրկնահանցագործության դեպքում՝ 75 տարի,
բ) անչափահասի դատապարտյալինը՝
բ.ա) առանձնապես ծանր հանցագործություն կատարելու դեպքում՝ 30 տարի,
բ.բ) ծանր կամ ոչ ծանր հանցագործություն կատարելու դեպքում՝ 10 տարի,
բ.գ) կանխամտածված հանցագործություն կրկնակի կատարելու դեպքում՝ 75 տարի։
3. Մեղադրյալի գենետիկական պրոֆիլը գրանցվում է ԴՆԹ տվյալների բազայում և, նրա դատապարտման դեպքում, պահպանվում է սույն հոդվածի 2-րդ կետով սահմանված ժամկետով:
4. Անձի նկատմամբ արդարացնող վճիռ կայացնելու դեպքում կամ Վրաստանի քրեական դատավարության օրենսգրքի 105-րդ հոդվածի 1-ին մասի «ա»-«դ» ենթակետերով նախատեսված դեպքում, անձի գենետիկական պրոֆիլը  ԴՆԹ տվյալների բազայից ջնջվում է քրեական գործով վերջնական որոշումն օրինական ուժի մեջ մտնելուց անմիջապես հետո, իսկ նույն հոդվածով սահմանված այլ հիմքով հետաքննության կարճման և(կամ) քրեական հետապնդում չսկսելու կամ հարուցված քրեական հետապնդումը կարճելու դեպքում, գենետիկական պրոֆիլը  պահպանվում է այն ժամկետով, որը համապատասխանում է սույն հոդվածի 2-րդ կետով նախատեսված հանցագործության կատեգորիային։  
5. Սույն օրենքի 3-րդ հոդվածի 2-րդ կետով նախատեսված դեպքում գենետիկական պրոֆիլը պահպանվում է ԴՆԹ տվյալների բազայում քրեական գործով վերջնական որոշումն օրինական ուժի մեջ մտնելուց հետո 10 տարվա ընթացքում։ Այս ժամկետը լրանալուց հետո նշված գենետիկական պրոֆիլը պետք է ջնջվի ԴՆԹ տվյալների բազայից՝ նույն կետով սահմանված համապատասխան անձի պահանջի հիման վրա։
6. Անձի մահվան դեպքում նրա գենետիկական պրոֆիլը պահպանվում է այդ անձի մահից հետո 10 տարվա ընթացքում, եթե չի լրացել գենետիկական պրոֆիլի պահպանման համար սույն օրենքով սահմանված ժամկետը:
Հոդված 8. Անցումային դրույթներ
1. Մինչև սույն օրենքն ուժի մեջ մտնելը սահմանված ​​գենետիկական պրոֆիլը Բյուրոյի կողմից պահպանվում է ԴՆԹ տվյալների բազայում սույն օրենքն ուժի մեջ մտնելուց հետո 10 տարվա ընթացքում։ Այս ժամկետը լրանալուց հետո գենետիկական պրոֆիլը ջնջվում է ԴՆԹ տվյալների բազայից՝ համապատասխան անձի պահանջի հիման վրա։
2. Բյուրոն մինչև 2025 թվականի հունիսի 1-ն  ապահովի ԴՆԹ տվյալների բազա ստեղծելու համար անհրաժեշտ կազմակերպչական և տեխնիկական միջոցառումների իրականացումը:
3. Վրաստանի կառավարությունը, Նախարարության առաջարկությամբ, մինչև 2025 թվականի հունիսի 1-ը Վրաստանի կառավարության որոշմամբ ապահովի կենսաբանական նմուշ վերցնելու և ոչնչացնելու, կենսաբանական նմուշի պրոֆիլավորման, գենետիկական պրոֆիլի մշակման և փոխանակման (այդ թվում, գենետիկական պրոֆիլը ԴՆԹ տվյալների բազայում պահպանելու ժամկետի հաշվարկը) կարգի հաստատումը, ինչպես նաև սույն օրենքի կիրակման համար անհրաժեշտ այլ կազմակերպչական և տեխնիկական հարցերի սահմանումը: Նախարարությունը նշված կարգը կներկայացնի Վրաստանի կառավարությանը՝ Բյուրոյի հետ համաձայնեցմամբ։ 
4. Հատուկ քրեակատարողական ծառայությունը մինչև 2027 թվականի հունվարի 1-ն  ապահովի 2025 թվականի հունիսի 1-ի դրությամբ քրեակատարողական հիմնարկներում գտնվող մեղադրյալներից և դատապարտյալներից կենսաբանական նմուշ վերցնելը և դրանց փոխանցումը Նախարարությանը կամ Բյուրոյին՝ գենետիկական պրոֆիլները որոշելու և ԴՆԹ տվյալների բազայում գրանցելու նպատակով:
5. Սույն օրենքի գործողությունը չի տարածվում այն ​​դատապարտյալի վրա, որի նկատմամբ «Հանցագործությունների կանխարգելման, ազատազրկման հետ կապ չունեցող պատիժների կատարման կարգի և պրոբացիայի մասին» Վրաստանի օրենքի 2-րդ հոդվածով նախատեսված ազատազրկման հետ կապ չունեցող պատիժների կատարման կամ պրոբացիայի ենթակա իրավական ակտի,  ինչպես նաև նրա նկատմամբ նշանակված տուգանքի հարկադիր կատարումը սկսվել են մինչև 2025 թվականի հունիսի 1-ը։
Հոդված 9. Օրենքն ուժի մեջ մտնելը
1. Սույն օրենքը, բացառությամբ սույն օրենքի 1-ին–7-րդ հոդվածների, ուժի մեջ մտնի հրապարակման պահից։
2. Սույն օրենքի 1-ին–7-րդ հոդվածներն ուժի մեջ մտնեն 2025 թվականի հունիսի 1-ից:

